
Viðvíkjandi spurningum frá felagnum í sambandi við uppskot til løgtingslóg um útbúgving til heilsuhjálpara og heilsurøktara
Víst verður til hoyringssvar, dagfest 10. januar 2006, sum Felagið Føroyskir Sjúkrarøktarfrøðingar sambært avtalu hevur sent Mentamálaráðnum við telduposti 19. januar 2006.

Mentamálaráðið takkar fyri hoyringssvar felagsins. Hoyringssvarið frá Felagnum Føroyskir Sjúkrarøktarfrøðingar setir nógvar spurningar í sambandi við lógaruppskotið um útbúgving til heilsuhjálpara og heilsurøktara, og Mentamálaráðið vil við hesum royna at gera viðmerkingar til og svara spurningum felagsins.

Felagið er misnøgt við, at hoyringsfreistin er so stutt, og at felagið ikki hevur verið við í arbeiðsbólki, ið hevur tilevna lógaruppskotið. Stutta skoðbráði kemst sum sagt av, at flestu hoyringspartar høvdu lim í nevnda arbeiðsbólki, og fyri at ganga á møti ynskum felagsins um longri skoðbrá, fekk Felagið Føroyskir Sjúkrarøktarfrøðingar eina horyingsfreist, ið var 10 dagar longri enn upprunaliga ásett. Tey sum hava sitið í arbeiðsbólkinum hava verið umboð fyri heima- og røktarheimsrøktina, fyri sjúkrahúsrøktina, fyri viðkomandi yrkisfeløg, fyri skúlan og fyri Mentamálaráðið. Tað er ikki vanligt at hava umboð frá øðrum yrkisfeløgum enn teimum, har tey, sum eru útbúgvin, vanliga gerast limir í. Soleiðis var eisini, tá útbúgvingarlógin fyri sjúkrarøktar​frøðingarnar var tilevnað, tá Felagið Føroyskir Sjúkrarøktarfrøðingar var einasta felag, ið var umboðað.

Svar til spurningar felagsins:

Ad 1: Tað var mett ov krevjandi at dagføra lógina frá 1999 um almanna- og heilsuútbúgvingar, og tí var mett skilabetri at gera uppskot til nýggja dagførda lóg. Dagføringarnar fevna serliga um kravið um almennar lærugreinir, so sum náttúrulærugreinir og málsligar lærugreinir, og ta týðandi námsfrøðiligu broytingina, at skúlin skal gera eina persónliga útbúgvingarætlan saman við næmingunum. Hesar broytingar hava samstundis við sær, at báðar útbúgvingarnar verða longdar við íalt 7 mánaðum fyri at geva rúm fyri bæði almennu lærugreinunum, ið skula styrkja almennu førleikarnar, og fakligu lærugreinunum, ið skula styrkja arbeiðsførleikarnar innan umsorganarøkið. Eisini eru gjørdar broytingar í ráðsskipanini og í sambandi við sokallaðu uppskúlingina, ið nú verður broytt til vanliga góðskriving av møguligum útbúgvingarpørtum. 

Ad 2: Ásetingarnar í § 1, stk. 5 í núverandi lóg frá 1999 kunna tykjast ógreiðar og truplar at umsita, og eru tí ikki tiknar við í nýggjar lógaruppskotinum.

Ad 3: spurningar felagsins til heilsuhjálparaútbúgvingina

· Orðið ‘sjálvstøðugt’ í lógaruppskotinum er nýtt bæði fyri røktaraútbúgvingina og fyri sjúkrarøktarfrøðiútbúgvingina, og verður tí eisini nýtt fyri heilsuútbúgvingina, hóast orðið eins væl kundi verið strikað í øllum trimum útbúgvingunum. Tá eitt hvørt arbeiðið verður útinnt, verður tað altíð miðað eftir, at vera gjørt so sjálvstøðugt sum til ber.

· Uppgávurnar eru tær somu sum í verandi lóggávu.

· Orðinin “har ein brúkari býr”, verður mett óneyðugt í eina útbúgvingarlóg.

· Viðvíkjandi grundgevingum fyri longdari útbúgving veður víst til ad 1.

· Mett verður ikki, at lógaruppskotið gevur størri heimildir enn galdandi lóg. Tað einasta sum er sett inn afturat í lógaruppskotinum í mun til verandi lóg, er júst orðið ‘sjálvstøðugt’, ið var umrøtt í fyrsta punkti í hesum spurningi.

Ad 4: Størsti parturin av teimum mánaðunum, sum útbúgvingin er longd við, verður at nýta til almennar lærugreinir. Nágreiniliga býtið/lutfallið verður ásett við kunngerð.

Ad 3: (aðru ferð): at uppgávurnar eru samansettar merkir at tær eru kompleksar. Orðið ‘samskipandi’ í galdandi lóg, og orðið’ at samskipa’ í lógaruppskotinum vísa til tað sama. Mett verður ikki, at lógaruppskotið gevur størri heimildir enn galdandi lóg.

Ad 4: (aðru ferð): Svarið er tað sama sum til ad 4.

Ad 5: Svarið er tað sama sum til ad 2.

Ad 6: Mentamálaráðið hevur givið skúlanum ábyrgd av útbúgvingini, og hevur onga heimild at leggja beinleiðis útbúgvingarábyrgd á stovnar undir Almanna- og heilsumálaráðnum.

Ad 7: Ásetingin í núverandi lóg frá 1999 er ógreitt orðað og ómøgulig at umsita.

Ad 8: Hóast starvsvenjingarplássini hava ymiskar uppgávur, so má sjálv ábyrgdin av útbúgvingini liggja á skúlanum (sí eisini ad 6). 

Ad 9: . Landsstýrismaðurin kann áseta reglur um førleikakrøvini til leiðslu og lærarar, og verður hetta í so fall gjørt við kunngerð ella rundskrivi.

Ad 10: ein persónlig útbúgvingarætlan er eitt námsfrøðiligt amboð hjá skúlanum at fylgja við hvørjum einkultum næmingi. Hetta er eitt námsfrøðiligt amboð, ið er nógv nýtt í okkara grannalondum, og hevur víst seg at virka væl.

Ad 11: útbúgvingarráðið verður mannað við umboðum frá skúlanum og arbeiðsgevaranum (Almanna- og heilsumálaráðnum) og skula hava fakligt og útbúgvingarligt innlit. T.e. umboðini frá arbeiðsgevaranum skula umboða starvsøkini, so sum sjúkrahús, heimarøkt v.m., og í minsta lagi eitt av hesum umboðum skal hava heilsuhjálparaútbúgving og í minsta lagi eitt av hesum umboðum skal hava heilsurøktaraútbúgving.

Almennar viðmerkingar:

Ad 1: Spurt verður um, hvat ein føroysk miðnámsútbúgving er, og um heilsuútbúgvingarnar eru gymnasialar útbúgvingar. Føroyskar miðnámsútbúgvingar eru allar tær útbúgvingar, ið eru framhald av fólkaskúlanum. Ein gymnasial útbúgving er ein útbúgving, ið er miðnámsútbúgving við almennum lærugreinum á A, B og møguliga C stigi. Heilsuútbúgvingarnar eru sostatt ikki gymnasialar útbúgvingar, men eru miðnámsútbúgvingar við ávísum gymnasialum lærugreinum. Ein við heilsurøktara​útbúgving kann, um ynski er um hetta, byggja víðari á almennu lærugreinarnar eitt nú við stakgreinalestri, soleiðis at viðkomandi á henda hátt fær eina gymnasiala útbúgving.

Ad 2: Heilsurøktaraútúgvingin gevur ikki beinleiðis atgongd til sjúkrarøktarfrøðiútbúgvingina, men ein heilsurøktari kan byggja víðari á tær almennu lærugreinir, viðkomandi hevur, soleiðis at viðkomandi lýkur upptøkukrøvini til sjúkrarøktarfrøðiútbúgvingina (sí ad 1).

Ad 3: Viðvíkjandi spurningum um gymnasiala útbúgving og miðnámsútbúgving verður víst til ad 1 í almennu viðmerkingunum.

Viðvíkjandi hvussu stórur tørvurin á heilsurøktarum er, stendur soleiðis í almennu viðmerkingunum: “Tørvurin á starvsfólki innan almanna- og heilsuøkið verður helst støðugur komandi árini. Umleið 150 fara frá vegna aldur næstu 15 árini, og mett verður, at umleið sama tal fer úr skipanini á annan hátt t.d. vegna sjúku og í onnur størv. Vaksandi virksemi er innan eldraøkið, og fleiri ellis- og røktarheim og sambýli verða bygd komandi árini.“

Felagið spyr, hvat tað meinast við, tá tað í viðmerkingunum verður sagt at “Næmingurin verður á henda hátt ikki so fast læstur í einum ávísum yrki.” Her verður víst til, at við teimum almennu lærugreinunum afturat teimum yrkisrættaðu lærugreinunum fær næmingurin eina yrkisrættaða miðnámsútbúgving, ið gevur bæði yrkisførleika og førleika at fara víðari til aðrar viðkomandi útbúgvingar, og gevur hetta eitt størri frælsi hjá næminginum, um hann seinni ynskir at broyta lívsleið. Vanligt er, at tað í útbúgvingarskipanum verður miðað eftir, at ymisku útbúgvingarstigini í mest møguligan mun hanga saman soleiðis, at til ber at skifta kós og/ella byggja víðari á tað útbúgving, sum ein persónur hevur frammanundan. Øll útbúgvingarskipanin byggir á, at øll av fríum vilja velja sær ta útbúgving, ið viðkomandi ynskir.
Ad 4: Ein persónlig útbúgvingarætlan er eitt námsfrøðiligt amboð hjá skúlanum at fylgja við hvørjum einkultum næmingi. Á henda hátt ber til hjá skúlanum at seta hjálp inn við eyka vegleiðing, stuðli ella annað, um hetta vísir seg at vera beyðugt. Víst verður eisini til ad 10 á síðu 2.

Ad 5: Talan er um starvsfólk, ið hoyra til Heilsuhjálparafelagið, Almanna- og heilsurøktarafelagið, og frá Pleygarafelagnum. Orsøkin til at útbúgva heilsurøktarar er júst at útbúgva fleiri røktarar, tí hevur verið mettur at vera á hesum starvsbólki.. Longu í 999 hevur hesin tørvur verið staðfestur, tí tá avgjørdi Føroya Løgting at seta á stovn hjálpara- og røktaraútbúgvingarnar. Tørvskanningin, ið gjørd er í sambandi við lógaruppskotið, byggir á hagtøl frá fakfeløgum nevnd omanfyri, og eini fráfaringarprognosu vegna aldur yvir tey næstu 5, 10 og 15 árini, og eina kanning av, hvussu nógvir av hesum limum hava tørv á uppskúling til heilsurøktara, við støði í, hvørja útbúgving limir hjá feløgunum hava. Eisini var “Álit um eldraøkið” frá 2002 kannað, har ymisk hagtøl eru at finna.

Arbeitt verður sum kunnugt við at útvega Sjúkrarøktarfrøðiskúla Føroya nýggj og betri fyribils høli, ið fer at nøkta tørvin at taka inn fleiri lesandi enn í dag. Arbeitt verður samstundis við at finna eina langtíðar hølisloysn fyri allar tær hægru útbúgvingarnar. 

Ein turnusætlan er gjørd saman við øllum viðkomandi starvsvenjingarøkjum, og tá uppskot til turnusætlan hevði verið til hoyringar hjá øllum starvsvenjingarøkjum, var tað bert ávís deild á Landssjúkrahúsinum, ið hevði trupulleikar eitt ávíst tíðarskeið at taka ímóti teimum næmingum, sum vóru ásett í turnusætlanini. Turnusætlanin bleiv broytt samsvarandi. Við støði í hesi turnusætlan og teimum viðmerkingum, ið komu inn í hesum sambandi, verður ikki mett, at starvsvenjingarøkini hava nakrar trupulleikar við at taka inn hesar næmingar.

Viðvíkjandi spurninginum um og viðmerkingarnar til arbeiðs- og ábyrgdarbýtið millum heilsurøktaran og sjúkrarøktarfrøðingin verður víst til arbeiðsgevaran, sum í hesum føri er Almanna- og heilsumálaráðið.

Ad 6: Lógaruppskotið sigur einki um, at uppskotið hevur við sær sparingar annað enn, at uppskúlingin er liðug, men at annað virksemi fer at halda fram, t.e. heilsurøktaraútbúgvingin fer at koma í staðin fyri uppskúlingina av heimahjálparum.

Ad 7: Ásetingin um ‘heimildarøkið’ er strikað, við tað at hetta ikki er ábyrgdarøkið hjá Mentamálaráðnum men hjá Almanna- og heilsumálaráðnum.

Ad 8: Víst verður til ad 7.

Ad 9: Ein persónlig útbúgvingarætlan tekur júst støði í tí, at hvør næmingur er á einum støði, ið kann víkja frá tí, hjá øðrum næmingi. Á henda hátt ‘lofta’ skúlin hvørjum næmingi pedagogiskt, og læringin byggir á tað, sum næmingurin hevur við sær.

Ad 10: Hvussu útbúgvingarráðið verður samansett verður neyvt ásett í kunngerð. Ætlanin er, at Almanna- og heilsumálaráðið kemur at velja allar teir limir, sum starvast innan teirra stovnar (t.e. allir limir uttan teir sum eru á skúlanum), og at limirnir skula umboða øll starvsvenjingarøkini, t.e. sjúkrahús, heimarøkt v.m., og at ansast skal eftir, at í minsta lagi eitt av hesum umboðum skal hava heilsuhjálparaútbúgving og í minsta lagi eitt av hesum umboðum skal hava heilsurøktútbúgving.

Niðurstøður á síðu 7 og 8

Viðvíkjandi einum heilsupolitikki, og eini definitión av arbeiðs- og ábyrgdarbýtið millum starvsfólk við ávikavist heilsurøktara- og sjúkrarøktarfrøðiútbúgving, verður víst til Almanna- og heilsumálaráðið.

At enda ynskir Mentamálaráðið einaferð enn at vísa á, at núverandi lóg frá 1999 áleggur Mentamálaráðnum at skipa eina útbúgving fyri heilsurøktarar. Av praktiskum áðum og til tess at taka hædd fyri fíggjarligu og menniskjansligu orkuni á skúlanum, varð valt at bíða við at byrja røktaraútbúgvingina til uppskúlingin av heimahjálparum við liðug. Nú tíðin var komin at byrja røktaraútbúgvingina, var tó mett skilabetri fyrst at dagføra núverandi lóg fyri heilsuhjálpara- og heilsurøktaraútbúgvingarnar. Fakliga innihaldið og heimildir hjá starvsbólkunum er í lógaruppskotinum tað sama sum í verandi lóg, men útbúgvingarnar eru styrktar við almennu lærugreinunum v.m., sum samstundis hevur longt nakað um báðar útbúgvingarnar.

